
Rhagair gan Ed Vaizey

Y Gweinidog Diwylliant, Cyfathrebu a Diwydiannau Creadigol

Mae'n rhatach ac yn haws nag erioed i farchnata nwyddau a gwasanaethau i ddefnyddwyr ar y we neu drwy alwadau ffôn marchnata uniongyrchol. Mae gan y DU economi ar-lein gref iawn ac mae defnyddwyr yn y DU yn prynu mwy ar-lein na defnyddwyr unrhyw le arall yn y byd.

Rhydd hyn gyfle busnes gwych ac mae'r diwydiant marchnata uniongyrchol yn gwneud biliynau o bunnoedd mewn gwerthiannau gan gyflogi degau o filoedd o bobl yn y DU yn y diwydiant hwn. Fodd bynnag, ceir hefyd broblem gynyddol gyda galwadau niwsans. Dangosodd ymchwil Ofcom y llynedd fod pedwar o bob pum oedolyn â llinell daear wedi cael galwad niwsans tra bod yr ymchwil yn mynd rhagddi. Ym mis Chwefror 2013, cyrhaeddodd nifer y cwynion ynghylch galwadau niwsans ei lefel uchaf erioed sef dros 10,000 mewn mis.

Mae gennym reolau a rheoliadau clir ar waith eisoes sy'n rheoli gweithgareddau marchnata uniongyrchol. Eto i gyd, mae'r lefel uchel o alwadau niwsans yn golygu bod angen i ni weithredu ymhellach. Ein prif flaenoriaeth yw diogelu defnyddwyr, ond mae hefyd yn hanfodol sicrhau bod y diwydiant marchnata uniongyrchol yn rhoi trefn ar bethau - mae galwadau niwsans yn niweidio enw'r diwydiant cyfan.

Yn ein papur strategaeth, Connectivity, Content and Consumers: Britain’s digital platform for growth, a gyhoeddwyd ym mis Gorffennaf 2013, dywedwyd y byddem yn cyflwyno cynlluniau manylach ar gyfer ymdrin â galwadau niwsans.

Mae'r Cynllun Gweithredu hwn yn crynhoi'r cynnydd a wnaed gennym dros y 18 mis diwethaf, y gwaith sy'n mynd rhagddo a'n cynlluniau ar gyfer y dyfodol. Rydym wedi:

• gwella'r wybodaeth sydd ar gael i ddefnyddwyr,

• ei gwneud yn haws i gwyno,

• gweld rheoleiddwyr yn gwneud mwy o waith gorfodi ac yn rhoi cosbau sylweddol i gwmnïau sydd wedi torri'r rheolau.

Rydym yn ei gwneud yn bosibl i rannu gwybodaeth er mwyn helpu rheoleiddwyr gyda'u gwaith gorfodi. Mae'r Gwasanaeth Dewis Galwadau Ffôn (TPS) hefyd wedi lansio cynllun achredu er mwyn helpu i wella arfer gorau.

 Gan edrych ymlaen, rwy'n falch o weld y cynnydd a wneir i wella systemau olrhain galwadau, a byddwn yn ymgynghori ar leihau'r trothwy cyn y gall Swyddfa'r Comisiynydd Gwybodaeth roi cosbau ariannol.

Cafwyd diddordeb seneddol yn y gwaith hwn hefyd sydd i'w groesawu. Cynhaliwyd ymchwiliad pwyllgor dethol, ymchwiliad gan y Grŵp Seneddol Hollbleidiol ar alwadau niwsans a chafwyd dadl Meinciau cefn yn Nhŷ'r Cyffredin. Mae gwaith craffu seneddol wedi tanlinellu'r sefyllfa ddifrifol o ran galwadau niwsans, ond mae hefyd wedi dangos na all deddfwriaeth yn unig fynd i'r afael â'r broblem yn effeithiol. Dyma pam yr wyf wedi bod yn gweithio'n agos gyda rheoleiddwyr, cynrychiolwyr grwpiau defnyddwyr, darparwyr cyfathrebu ac ASau i ddod o hyd i atebion ar y cyd a all wneud gwahaniaeth gwirioneddol.

Mae mwy o waith i'w wneud. Dengys y Cynllun Gweithredu hwn ein hymdrechion i ymdrin â galwadau niwsans. Nid oes un fwled hud a gaiff wared ar alwadau niwsans, ond rwy'n dal i fod yn benderfynol o barhau i ymdrin â'r broblem ac rwy'n argyhoeddedig y gallwn wneud cynnydd.

Ed Vaizey AS

Y Gweinidog Diwylliant, Cyfathrebu a Diwydiannau Creadigol

30 Mawrth 2014

Crynodeb Gweithredol

Mae galwadau niwsans yn bla. Ar eu gorau maent yn cythruddo defnyddwyr ac ar eu gwaethaf maent yn peri pryder ac ofn. Maent yn tanseilio enw'r diwydiant marchnata uniongyrchol cyfreithlon.

Mae gan y rheoleiddwyr - Swyddfa'r Comisiynydd Gwybodaeth (ICO) ac Ofcom - bwerau o dan ddeddfwriaeth bresennol i ymdrin â galwadau niwsans. Mae'r Cynllun Gweithredu hwn yn adolygu cynnydd diweddar i ymdrin â galwadau niwsans ac yn amlinellu ein cynlluniau ar gyfer gwneud camau gorfodi a gymerir gan y rheoleiddwyr yn fwy effeithiol. Mae hefyd yn adolygu rhai o'r camau a gymerir gan y sector preifat - sefydliadau sydd ynghlwm wrth farchnata uniongyrchol a darparwyr cyfathrebu sydd wedi rhoi adnoddau i ddefnyddwyr i'w helpu i reoli eu galwadau eu hunain yn fwy effeithiol.

Camau Gweithredu Arfaethedig

Byddwn yn:

• galluogi Ofcom i rannu gwybodaeth â'r ICO yn haws, drwy Offeryn Statudol a gyflwynir erbyn 1 Hydref 2014.

• ymgynghori ar gynigion i leihau'r trothwy cyfreithiol ar gyfer niweidio defnyddwyr yn ddiweddarach eleni. Bydd hyn yn galluogi'r ICO i gymryd camau gorfodi yn erbyn mwy o sefydliadau sy'n torri Rheoliadau Preifatrwydd a Chyfathrebu Electronig (Cyfarwyddeb y CE) 2003.

• ystyried argymhellion tasglu a sefydlir gan Which? i adolygu materion sy'n ymwneud â chydsynio a chynhyrchu arweiniad.

Camau Gweithredu a gymerwyd eisoes

Rydym wedi bod yn gweithio gyda rheoleiddwyr a rhanddeiliaid eraill ac, mewn cyfnod cymharol fyr, wedi cyflwyno a gweithredu mesurau sy'n helpu i ddiogelu defnyddwyr yn fwy effeithiol rhag galwadau niwsans. Mae'r rhain yn cynnwys:

• yn 2010, gwnaethom gynyddu pwerau cosbi ariannol Ofcom o £50,000 i £2 filiwn.

• yn 2011 gwnaethom alluogi Swyddfa'r Comisiynydd Gwybodaeth (ICO) i roi cosbau ariannol o hyd at £500,000 o dan Reoliadau 2003.

• ers mis Ionawr 2012, mae rheoleiddwyr wedi rhoi gwerth £2.54 miliwn o gosbau ariannol ac mae camau yn erbyn sefydliadau eraill hefyd yn debygol yn y dyfodol agos.

• mae'r ICO bellach yn enwi troseddwyr mynych ar ei gwefan, sy'n helpu i wneud defnyddwyr yn ymwybodol o'u hymddygiad.

• gwell gwybodaeth a chyfeiriadau a diwygio canllawiau'r ICO ym mis Rhagfyr 2013.

• cafodd cynllun achredu gwirfoddol "sicrwydd TPS" y Gwasanaeth Dewis Galwadau Ffôn ar gyfer cwmnïau galw ei lansio ym mis Hydref 2013, sy'n ei gwneud yn bosibl i gynnal archwiliadau ac arddangos logo cymeradwy sy'n rhoi mwy o dawelwch meddwl i ddefnyddwyr.

At hynny, mae'r Cynllun Gweithredu ar y Cyd a gyhoeddwyd gan yr ICO ac Ofcom ym mis Gorffennaf 2013 yn amlinellu eu cynlluniau ar gyfer ymdrin â galwadau niwsans yn y dyfodol. Mae Ofcom a'r ICO yn adolygu'r Gwasanaeth Dewis Galwadau Ffôn yn sgil pryderon nad yw, o bosibl, mor effeithiol â phan gafodd ei gyflwyno gyntaf yn 1999. 

 Byddwn yn ystyried y canfyddiadau er mwyn penderfynu a oes angen cymryd camau pellach.

Craffu Seneddol

Cyhoeddodd y Grŵp Seneddol Hollbleidiol (APPG) ar alwadau niwsans ei adroddiad ym mis Hydref 2013 a chyhoeddodd y Pwyllgor Diwylliant, Cyfryngau a Chwaraeon (CMS) ei adroddiad ar alwadau niwsans ar 5 Rhagfyr 2013. Mae'r ddau ddarn o waith yn gwneud cyfraniad pwysig at gydymdrechion i ymdrin â galwadau niwsans.

Mae rhai o argymhellion yr APPG eisoes wedi'u hymgorffori yn ein Cynllun Gweithredu ac rydym wedi darparu ymateb manwl i adroddiad Pwyllgor CMS ar y cyd â chyhoeddi'r Cynllun Gweithredu hwn.

Ymgysylltiad Gweinidogol

Mae'r Gweinidog Diwylliant, Cyfathrebu a Diwydiannau Creadigol, Ed Vaizey, wedi cynnal cyfres o gyfarfodydd bord gron gyda'r diwydiant, grwpiau defnyddwyr gan gynnwys Which?, y rheoleiddwyr ICO ac Ofcom ac ASau â diddordeb. Bydd y rhain yn parhau fel rhan o ymdrechion parhaus i ddatblygu datrysiadau effeithiol i ymdrin â galwadau niwsans.

Cyflwyniad

Beth yw galwadau niwsans?

Gall y term "galwadau niwsans" fod yn gymwys i amrywiaeth o wahanol fathau o alwadau. Fodd bynnag, i'r rhan fwyaf o ddefnyddwyr mae'n ymwneud yn bennaf â galwadau gan sefydliadau telafarchnata sy'n ceisio gwerthu cynnyrch neu wasanaeth.

 Mae galwadau niwsans yn boen i'r rhan helaeth o ddefnyddwyr.

Fodd bynnag, i rai defnyddwyr, yn enwedig pobl agored i niwed ac oedrannus, gall galwadau niwsans achosi ofn a phryder gwirioneddol.

Mae'n bwysig nodi, os nad yw defnyddiwr wedi cofrestru â'r Gwasanaeth Dewis Galwadau Ffôn (TPS)
 - cofrestr 'peidiwch â ffonio' genedlaethol y DU - nid oes unrhyw beth yn atal sefydliadau rhag gwneud galwadau marchnata iddynt. Unwaith y caiff rhif ffôn ei gofrestru, ni ddylid ei ffonio heb gydsyniad penodol y defnyddiwr. Weithiau gall y fath gydsyniad gael ei roi'n anfwriadol, er enghraifft wrth brynu rhywbeth ar-lein neu wrth lenwi holiaduron.

Yr hyn sy'n gwneud y galwadau'n niwsans i ddefnyddwyr yw'r ffaith na ofynnwyd amdanynt ac nad oes eu heisiau. Mae hyn yn arbennig o wir lle mae defnyddwyr wedi cofrestru gyda'r TPS, neu wedi dweud wrth gwmnïau penodol nad ydynt am iddynt gysylltu â hwy eto a'u bod yn dal i gael galwadau ganddynt.

Deddfwriaeth Bresennol

Mae Rheoliadau Preifatrwydd a Chyfathrebu Electronig (Cyfarwyddeb y CE) 2003, fel y'u diwygiwyd, yn rheoleiddio galwadau a wneir at ddibenion marchnata gan gynnwys:

• galwadau marchnata uniongyrchol "byw" digymell; 

• galwadau negeseuon marchnata awtomataidd wedi'u recordio.

O dan y ddeddfwriaeth hon, mae Swyddfa'r Comisiynydd Gwybodaeth (ICO) yn gyfrifol am gymryd camau gorfodi mewn perthynas â galwadau marchnata uniongyrchol "byw" digymell a galwadau negeseuon marchnata awtomataidd wedi'u recordio. Mae Rheoliadau 2013 yn gwahardd gwneud galwadau marchnata uniongyrchol "byw" digymell i rif sydd wedi'i gofrestru gyda'r TPS. Yr eithriad i hyn yw lle mae'r sawl y dyrennir y rhif iddo wedi hysbysu'r cwmni sy'n ei ffonio'n flaenorol nad yw'n gwrthwynebu galwadau o'r fath ar y llinell honno gan y cwmni hwnnw. Mae angen cael cydsyniad ymlaen llaw ar gyfer pob galwad neges farchnata wedi'i recordio. Mae'r rheoliadau hyn yn gymwys i alwadau a wneir o fewn y DU neu'r tu allan iddi, ar ran

cwmnïau'r DU. Gall yr ICO roi cosb ariannol sifil o hyd at £500,000 i gwmnïau am dorri Rheoliadau 2003.

Caiff galwadau a adewir a galwadau distaw eu rheoleiddio gan y Swyddfa Gyfathrebiadau (Ofcom) yn unol â'i phwerau i drechu camddefnydd mynych o rwydweithiau a gwasanaethau cyfathrebu electronig, o dan adrannau 128 i 131 o Ddeddf Cyfathrebu 2003. 

 Gall Ofcom roi cosb o hyd at £2 filiwn o dan y darpariaethau hyn. Atodir diagram sy'n dangos sut y caiff galwadau marchnata eu rheoleiddio ar hyn o bryd yn Atodiad A.

[Page 9]

Cynllun Gweithredu ar Alwadau Niwsans 

Yr Her

Tra bod fframwaith rheoleiddio ar waith i ddiogelu defnyddwyr rhag galwadau marchnata nas dymunir, ceir arwyddion bod rhai sefydliadau yn anwybyddu'r rheolau'n fwriadol. Dangosodd ymchwil gan Ofcom ym mis Mai 2013 o 853 o ddefnyddwyr fod 82% a gymerodd ran mewn astudiaeth wedi derbyn galwad niwsans ar eu rhif ffôn llinell daear mewn cyfnod o bedair wythnos. Ni fydd efallai bob amser yn wir fod sefydliadau sy'n gwneud galwadau o'r fath yn anwybyddu'r rheolau'n fwriadol oherwydd, fel y nodwyd uchod, gall fod rhai defnyddwyr wedi cytuno i dderbyn galwadau o'r fath yn flaenorol.

Mae'r mathau o alwadau niwsans yn amrywio a dangosodd ymchwil Ofcom fod galwadau marchnata "byw" yn cyfrif am 38%, galwadau distaw 34% a galwadau gwerthu wedi'u recordio 14%. Yn ogystal, nododd yr ymchwil fod galwadau ynghylch Yswiriant Gwarchod Taliadau (PPI) yn cyfrif am 22% o'r holl alwadau niwsans a gafwyd lle gallai cyfranogwyr ddisgrifio'r cynnyrch neu'r gwasanaeth. Gellir cael rhagor o fanylion am holl ganfyddiadau'r ymchwil ar wefan Ofcom
.

Yn dilyn trafodaethau gyda chynrychiolwyr diwydiant a grwpiau defnyddwyr allweddol, ymddengys fod sawl ffactor allweddol sydd wedi gwneud galwadau niwsans yn fater hynod bwysig dros yr ychydig flynyddoedd diwethaf:

• Ehangu'r diwydiant data, lle drwy'r we a dulliau eraill, mae'r broses o gasglu a gwerthu data wedi dod yn ddiwydiant twf ffyniannus.

• Y lleihad yng nghost gwneud galwadau a datblygu technoleg newydd sy'n galluogi sefydliadau i wneud nifer fawr o alwadau marchnata uniongyrchol digymell "byw" neu alwadau negeseuon awtomataidd wedi'u recordio am gost fach iawn.

• Defnydd ehangach o dechnoleg sy'n golygu y gellir ffugio swyddogaeth adnabod llinell alw (CLI) yn hawdd, hynny yw newid y rhif ffôn a anfonir gyda'r alwad, gan wneud i'r rhwydwaith ffôn arddangos rhif i'r defnyddiwr sy'n fwriadol ffug neu annilys, fel nad yw defnyddwyr yn gwybod o ble y daeth yr alwad. Mae'r arfer hwn hefyd yn ei gwneud hi'n anos dod o hyd i'r sawl a wnaeth yr alwad os caiff cwyn ei gwneud i reoleiddwyr.
• Mae natur fyd-eang y rhwydweithiau cyfathrebu yn golygu bod modd anfon galwadau drwy sawl gwlad cyn iddynt gyrraedd y DU, sy'n ei gwneud hi'n anos eu holrhain yn gyflym.

Gellir gweld maint y broblem o'r nifer fawr iawn o gwynion a wnaed i'r ICO yn ystod y flwyddyn ddiwethaf. Yn 2012-2013 cafodd yr ICO 150,365 o gwynion ar ei system adrodd ar-lein a 120,310 rhwng mis Ebrill a mis Tachwedd 2013, a hyd yn hyn mae dros 111,915 o ddefnyddwyr wedi llofnodi deiseb ar-lein Which?
. Er na fydd pob cwyn yn ddilys (am y rhesymau a amlinellwyd eisoes neu lle nad yw'r alwad yn un farchnata, sydd felly'n golygu ei bod y tu allan i gwmpas y TPS a Rheoliadau 2003), mae rhai cwynion yn ymwneud â galwadau lle cynghorwyd y sawl sy'n ffonio i roi'r gorau i wneud rhagor o alwadau ac anwybyddwyd ceisiadau o'r fath gan y sawl sy'n ffonio.

Dengys data cwynion Ofcom, o ran galwadau a adewir a galwadau distaw, mae sefydliadau adnabyddus mwy o faint wedi gwella o ran cydymffurfiaeth. Hyd y gŵyr Ofcom, nifer fawr o sefydliadau llai o faint sydd bellach yn gyfrifol am gynhyrchu cwynion fel rheol.

Mae galwadau niwsans yn broblem mewn gwledydd eraill hefyd, felly nid yw'r DU yn wynebu'r heriau hyn ar ei phen ei hun.

Dim bwled arian

Mae'r amrywiaeth o faterion sylfaenol yn golygu nad oes bwled arian nac ateb syml i ddatrys y broblem. Felly, caiff amrywiaeth o opsiynau eu hystyried a'u gweithredu er mwyn cyflwyno diwygiadau deddfwriaethol ac anneddfwriaethol, a fydd, yn ein barn ni, yn cael effaith ar nifer y galwadau niwsans a'r niwed cysylltiedig i ddefnyddwyr.

Camau gweithredu hyd yma 

Gorfodi

Yn 2010, gwnaethom gynyddu'r gosb ariannol y gallai Ofcom ei rhoi i sefydliadau am wneud galwadau a adewir a galwadau distaw, o £50,000 i £2 filiwn. Yn 2011, cafodd yr ICO y pwerau i roi cosbau ariannol o hyd at £500,000 am achosion difrifol o beidio â chydymffurfio â Rheoliadau 2003.

Ers mis Ionawr 2012, mae'r ICO wedi rhoi cosbau ariannol o dan Reoliadau 2003 sy'n creu cyfanswm o £975,000 i chwe chwmni. Mae Ofcom wedi rhoi cosbau ariannol sy'n creu cyfanswm o £1.56 miliwn i dri chwmni, a oedd yn cynnwys £750,000 ar ddau achlysur a £60,000 ar y trydydd. Yn ogystal, mae'r ICO wrthi'n ymchwilio i 15 o gwmnïau gyda'r nod o gymryd camau gorfodi yn y dyfodol agos. Rhoddir rhagor o fanylion am y cwmnïau a gosbwyd yn benodol gan yr ICO ac Ofcom yn Atodiad B.

Hefyd, fel rhan o'r gwaith i anfon neges glir iawn i sefydliadau sy'n torri'r gyfraith, ers mis Hydref 2012 mae'r ICO wedi enwi troseddwyr mynych ar ei gwefan yn: www.ico.org.uk/enforcement/action/calls. Croesewir hyn gan ei fod yn helpu i dynnu sylw at sefydliadau sy'n torri'r rheolau ac mae'n gwneud defnyddwyr a rheoleiddwyr yn ymwybodol o'u hymddygiad.

Camau eraill a gymerir gan reoleiddwyr

Ymgysylltu

Ym mis Mawrth 2013, tanlinellodd Ofcom a'r ICO eu hymrwymiad i gymryd camau gorfodi drwy anfon llythyr ar y cyd i tua 170 o sefydliadau yn y diwydiant canolfannau galwadau. Tanlinellodd y llythyr hwn bwysigrwydd cydymffurfio â'r mesurau sydd ar waith i ddiogelu defnyddwyr rhag niwed.

Yn ogystal â gwaith gorfodi ffurfiol, mae Ofcom a'r ICO hefyd yn cymryd camau gorfodi anffurfiol, ac o ganlyniad rhaid i gwmnïau y maent yn pryderu amdanynt gydymffurfio'n gyflymach heb fod angen cymryd camau ffurfiol. Mae'r ICO wedi ymgysylltu â thros 20 o sefydliadau sy'n gyfrifol am wneud galwadau niwsans, gan eu dwyn i gyfrif drwy gyfarfodydd cydymffurfio ac yna fonitro eu perfformiad dros gyfnod o dri mis. O ganlyniad i'r broses hon, mae'r ICO wedi cofnodi lleihad sylweddol yn nifer y cwynion yn erbyn rhai sefydliadau
. Er enghraifft, rhwng Chwarter 1 a Chwarter 4 yn 2012-2013, cofnododd yr ICO ostyngiad o 77% mewn cwynion marchnata yn erbyn The Claims Guys Ltd, 52% ar gyfer We Fight Any Claim Ltd, 59% ar gyfer British Gas, 30% ar gyfer Scottish Power a 75% ar gyfer Talk Talk.

Mae'r ICO yn parhau i fonitro cwmnïau a chyhoeddi canlyniadau bob chwarter. Rhoddir rhagor o fanylion am gamau gweithredu'r ICO ac Ofcom yn:

http://stakeholders.ofcom.org.uk/consultations/silent-calls/joint-action-plan.

http://www.ico.org.uk/news/latest_news/2013/ICO-and-Ofcom-draw-up-joint-actionplan-to-tackle-nuisance-calls-31072013

Yn 2013, cymerodd Ofcom gamau gorfodi anffurfiol yn erbyn 25 o sefydliadau yn dilyn cwynion gan ddefnyddwyr. O ganlyniad, mae cwynion sy'n ymwneud â'r rhifau ffôn a ddefnyddir gan 16 o'r sefydliadau hynny wedi dod i ben ac mae cwynion mewn perthynas â phump wedi lleihau'n sylweddol ac mae pedwar achos yn dal i fynd rhagddynt.

Cynllun Gweithredu ar y Cyd yr ICO ac Ofcom

Ar 31 Gorffennaf 2013, cyhoeddodd yr ICO ac Ofcom Gynllun Gweithredu ar y Cyd ar gyfer cymryd camau yn erbyn sefydliadau sy'n gwneud galwadau neu negeseuon niwsans. Mae'r cynllun yn ymrwymiad ffurfiol gan y ddau sefydliad i weithio mewn partneriaeth ar gyfres o fentrau sy'n cwmpasu amrywiaeth o feysydd. Mae'n crynhoi gwaith allweddol a wnaed gan yr ICO ac Ofcom yn ystod hanner cyntaf 2013 er mwyn ymdrin â galwadau niwsans ac mae'n pennu blaenoriaethau pwysig ar gyfer yr ICO ac Ofcom mewn gwaith pellach, gan gynnwys:

• gwaith gorfodi parhaus wedi'i dargedu yn erbyn sefydliadau nad ydynt yn cydymffurfio;

• gwella prosesau olrhain galwadau a negeseuon er mwyn dod o hyd i'r sawl sy'n gyfrifol am wneud galwadau niwsans;

• asesiad o effaith y Gwasanaeth Dewis Galwadau Ffôn (TPS) ar lefel y galwadau gwerthu a marchnata "byw" digymell, er mwyn deall pa mor dda y mae'r TPS yn gweithio i ddefnyddwyr ar hyn o bryd. Mae Ofcom a'r ICO yn disgwyl cyhoeddi canfyddiadau eu hymchwil ym mis Mehefin 2014.

• cyhoeddi canllawiau diwydiant diwygiedig gan yr ICO sy'n cynnwys cyngor manwl ar ddulliau cydsynio priodol, cyfyngiadau cydsynio trydydd parti anuniongyrchol, cyfyngiadau amser, a'r angen i gadw cofnodion cydsynio. (Cyhoeddwyd y rhain ar 9 Medi 2013).

Cyhoeddodd yr ICO ac Ofcom y wybodaeth ddiweddaraf am gynnydd y rhaglen waith hon ar 3 Mawrth 2014, a nododd y cynnydd a wnaed yn y meysydd â blaenoriaeth a nodwyd yng nghynllun mis Gorffennaf 2013:

<http://stakeholders.ofcom.org.uk/binaries/consultations/silentcalls/JAP_update.pdf?utm_source=updates&amp;utm_medium=email&amp;utm_campaign=ico-jap-update-mar14>

Mae nifer y cwynion a wneir i Ofcom ynghylch galwadau distaw a galwadau a adewir wedi lleihau ers i Ofcom ddechrau ar ei gynllun gweithredu ar y cyd. Ar ôl iddynt gyrraedd eu nifer uchaf erioed sef 3,900 ym mis Ebrill 2013 lleihaodd nifer y cwynion i 3,447 erbyn mis Gorffennaf 2013 cyn lleihau ymhellach i 2,507 ym mis Ionawr 2014. Yn yr un modd, ymddengys hefyd fod nifer y cwynion ynghylch galwadau niwsans i'r ICO a'r TPS wedi lleihau ers dechrau 2013. Mae'r cynllun hefyd yn nodi'r meysydd â blaenoriaeth ar gyfer 2014 ac mae'r prosiectau penodol a roddir ar waith yn y misoedd i ddod yn cynnwys cyhoeddi canllawiau hawdd eu darllen a chanllawiau fideo ar sut y gall defnyddwyr ddiogelu eu hunain, ymchwil bellach sy'n seiliedig ar ddyddiadur er mwyn asesu nifer y galwadau niwsans ac ymchwil ar y cyd â'r ICO er mwyn asesu effaith y TPS ar lefel telawerthu byw. Cyhoeddir y wybodaeth ddiweddaraf am eu gwaith erbyn diwedd y flwyddyn hon.

Mae'r ICO hefyd yn cydweithredu ag Ofcom a nifer o reoleiddwyr eraill, grwpiau defnyddwyr a sefydliadau a'r diwydiant o dan Ymgyrch LINDEN. Nod y grŵp aml-asiantaeth hwn yw cymryd golwg traws-sector ar gyfnewid gwybodaeth bersonol a nodi meysydd ymyrryd drwy gamau cydgysylltiedig ar y cyd er mwyn lleihau'r niwed i ddefnyddwyr ac adfer hyder y cyhoedd. Mae hyn wedi arwain at wella'r broses o rannu gwybodaeth, meithrin gwell dealltwriaeth o fygythiadau presennol a bygythiadau sy'n dod i'r amlwg, y ffactorau sbarduno a galluogi a nodi gwell cyfleoedd i gymryd camau gorfodi ac ymyrryd cydgysylltiedig a chydymffurfiaeth y diwydiant drwy raglenni addysg ac atal. Disgwylir i hyn lywio arfer da a safonau'r diwydiant er mwyn cyflawni gwell cydymffurfiaeth o ran cynhyrchu arweiniad a marchnata uniongyrchol.

Gwasanaeth adrodd negeseuon testun sbam Cymdeithas System Fyd-eang SMS Cyfathrebu Symudol (GSMA)

Er mai galwadau niwsans yw ffocws y Cynllun Gweithredu hwn, mae'n berthnasol nodi y gwnaed cryn gynnydd i ymdrin â negeseuon testun niwsans. Pan fydd tanysgrifiwr yn derbyn neges sbam SMS gellir ei chofnodi'n hawdd gan ddefnyddio'r cod byr "7726". Caiff yr adroddiad sbam ei gofnodi gan wasanaeth adrodd sbam GSMA, a redir gan Cloudmark, a'i ychwanegu at ei gronfa ddata. Mae'r gwasanaeth yn helpu gweithredwyr i ddeall faint o sbam sy'n cyrraedd ac yn gadael eu rhwydweithiau, yn ogystal â faint o sbam sydd o fewn eu rhwydweithiau. Gall gweithredwyr ffonau symudol gael adroddiadau manwl ar gynnwys, anfonwyr ac adroddwyr sbam a gallant ddefnyddio'r wybodaeth hon i weithredu yn erbyn traffig sarhaus, heb effeithio ar ddefnyddwyr a chynnwys dilys. Gall gweithredwyr hefyd ddatgysylltu cardiau SIM, os credant fod rheswm da dros wneud hynny. Amcangyfrifir bod tua 500 o gardiau SIM yn cael eu datgysylltu bob wythnos.
Ymddengys fod y system hon ac ymrwymiad gweithredwyr ffonau symudol i'w chyflwyno wedi gwella'n sylweddol effeithlonrwydd gweithredwyr ffonau symudol i nodi a blocio anfonwyr negeseuon SMS digymell ac mae'n adnodd amhrisiadwy at ddibenion gorfodi. Ar 20 Mawrth 2014, cyhoeddodd y GSMA fod EE, O2, Three, Vodafone a Swyddfa'r Comisiynydd Gwybodaeth (ICO) yn cydweithio drwy'r gwasanaeth hwn i fynd i'r afael â negeseuon testun ac y bydd y cam nesaf yn cynnwys ystyried ffyrdd o ehangu'r gwasanaeth fel ei fod hefyd yn cynnwys galwadau niwsans.

Gwella Arfer Gorau'r Diwydiant

Yn ogystal â gweithredu yn erbyn y sawl sy'n torri'r gyfraith, bu gwaith yn mynd rhagddo i ddatblygu arfer gorau yn y diwydiant marchnata. Lansiodd y TPS wasanaeth achredu o'r enw Sicrwydd TPS
 ar 31ain Hydref 2013. Mae hyn yn galluogi sefydliadau galw sy'n gwneud galwadau gwerthu a marchnata allan i gael archwiliad er mwyn helpu i sicrhau eu bod yn cydymffurfio â Rheoliadau 2003, gofynion camddefnydd mynych o dan Ddeddf Cyfathrebu 2003 a Chod Ymarfer y Gymdeithas Farchnata Uniongyrchol (DMA). Unwaith y'u hachredir, caiff cwmnïau arddangos logo Sicrwydd TPS, sy'n rhoi mwy o dawelwch meddwl i ddefnyddwyr fod y cwmni sy'n eu ffonio yn ddilys ac yn cydymffurfio â'r rheoliadau a'r codau ymarfer gofynnol ar adeg yr archwiliad. Gall sefydliadau sy'n cynrychioli canolfannau galwadau a sefydliadau galw hefyd fod am atgyfnerthu eu gofynion o ran galwadau marchnata allan, gan y byddai hyn yn helpu i atal a lleihau ymhellach nifer y galwadau marchnata digymell a gaiff defnyddwyr.

Gwella Gwybodaeth Defnyddwyr

Daeth yn amlwg i DCMS fod dryswch ac ansicrwydd ymhlith defnyddwyr ynghylch pwy y dylid cysylltu â hwy wrth wneud cwyn am gael galwadau a negeseuon testun digymell, yn enwedig gan fod y rheoliadau'n cynnwys sawl sefydliad. Felly, gwnaed cryn dipyn o waith, yn enwedig dros y 18 mis diwethaf, sydd wedi ei gwneud hi'n haws i ddefnyddwyr weithredu. Erbyn hyn ceir cyfres o ganllawiau i ddefnyddwyr ar gyfer pob math o alwad a neges niwsans ar wefan Ofcom:

http://consumers.ofcom.org.uk/2012/10/tackling-nuisance-calls-and-messages

Mae'r canllawiau wedi cael eu gweld dros 250,000 o weithiau ers eu cyflwyno ym mis Hydref 2012 ac fe'u diwygiwyd yn dilyn ymgynghoriad â grwpiau defnyddwyr ym mis Rhagfyr 2013. Mae gwefannau'r ICO, Ofcom a TPS hefyd yn cyfeirio defnyddwyr at y man iawn i wneud cwyn am alwadau a negeseuon testun niwsans yn:

http://www.ico.org.uk/complaints/marketing

http://consumers.ofcom.org.uk/tell-us/telecoms/privacy/

http://www.tpsonline.org.uk/tps/index.html

Mae'r ddau reoleiddiwr, sef yr ICO ac Ofcom, wedi gwella cysondeb ar eu gwefannau'n sylweddol, fel ei bod yn haws i ddefnyddwyr wybod ble i wneud cwyn. Yn ogystal, rydym yn croesawu ac yn gwerthfawrogi'r cydweithio agos rhwng yr ICO, Ofcom a Which? er mwyn creu adnodd cwynion defnyddwyr a gafodd ei lansio'n llwyddiannus ar ddiwedd mis Gorffennaf 2013. Mae hyn yn helpu i atgyfeirio defnyddwyr sy'n dod i wefan Which? at y man iawn i wneud cwyn am y mathau gwahanol o alwadau a negeseuon testun niwsans. Hyd yn hyn, mae Which? wedi derbyn dros 25,000 o ymholiadau gan ddefnyddwyr sydd wedi darllen y tudalennau cyngor, ac o blith y rhain mae tua hanner wedi'u hatgyfeirio i'r ICO neu Ofcom: http://www.which.co.uk/campaigns/nuisance-calls-and-texts/#?intcmp=GNH.Campaigns.Stop-Nuisance-Calls-And-Texts.

Rydym hefyd yn croesawu gwasanaeth Llinell Gyngor Galwadau Niwsans BT (NCAL), ynghyd â darparwyr galwadau llinell sefydlog mawr eraill sy'n darparu gwasanaethau effeithiol tebyg, sy'n rhoi cyngor a chymorth i ddefnyddwyr ar sut i reoli a chofnodi galwadau niwsans. Yn ogystal, cynhaliodd BT gynllun peilot ar gyfer defnyddwyr agored i niwed sydd am gofnodi galwadau niwsans, ond nad oes ganddynt fynediad i'r rhyngrwyd, drwy gofrestru cwynion ar eu rhan drwy borth cwynion galwadau niwsans Which?. Cynhaliwyd y cynllun peilot hwn tan ddiwedd mis Tachwedd 2013 ac am iddo gael ei ystyried yn llwyddiant fe'i hymgorfforwyd yn barhaol yng ngwasanaethau NCAL BT.

Camau pellach a gymerir

Deddfwriaeth

Galluogi Ofcom a'r ICO i Rannu Gwybodaeth erbyn mis Hydref 2014

Caiff Ofcom, wrth gyflawni ei weithgarwch rheoleiddiol, ofyn am wybodaeth ynghylch cwmnïau, a allai hefyd fod yn ddefnyddiol i'r ICO mewn perthynas â thorri Rheoliadau 2003. Fodd bynnag, mae cyfyngiadau datgelu gwybodaeth yn a393 o'r Ddeddf Cyfathrebu yn atal Ofcom rhag rhannu'r wybodaeth hon gydag unrhyw un nas rhestrir yn yr adran honno (gan gynnwys y Comisiynydd Gwybodaeth) heb gydsyniad y cwmni neu'r cwmnïau dan sylw. Mae adran 393 yn caniatáu i'r Ysgrifennydd Gwladol nodi unigolion eraill y gall Ofcom rannu gwybodaeth gyda hwy, a hefyd i bennu swyddogaethau penodol yr unigolion hynny y gall Ofcom rannu gwybodaeth mewn perthynas â hwy. Bwriadwn gyflwyno Offeryn Statudol yfory (gyda'r nod y daw i rym erbyn 1 Hydref 2014), sy'n nodi'r Comisiynydd Gwybodaeth, a'i swyddogaethau o dan Reoliadau 2003, er mwyn galluogi Ofcom i drosglwyddo gwybodaeth reoleiddiol i'r Comisiynydd Gwybodaeth heb gydsyniad y cwmni a reoleiddir. Gall y wybodaeth hon ei helpu i gyflawni'r swyddogaethau gorfodi a geir yn Rheoliadau 2003 yn fwy effeithiol.

Bydd yr OS hefyd yn galluogi Ofcom i ddatgelu gwybodaeth am gwmnïau telathrebu i'r Gwasanaeth Ansolfedd o ran "ffenicsio cwmni", lle bydd cwmni yn mynd yn ansolfent a bod yr un cyfarwyddwyr wedyn yn sefydlu cwmni tebyg o dan enw newydd. Dylai gwybod y gall Ofcom ddatgelu gwybodaeth am gwmnïau telathrebu sy'n "ffenicsio" helpu i rwystro cyfarwyddwyr yn y dyfodol a lleihau nifer yr achosion o'r fath. Hefyd, bydd yn galluogi Ofcom i rannu Gwybodaeth â'r Awdurdod Ymddygiad Ariannol (FCA) a'r Rheoleiddiwr Systemau Talu (PSR) mewn perthynas â rheoleiddio systemau talu'r DU.

Diwygio Trothwy Cyfreithiol camau gorfodi ICO

Ar hyn o bryd, dim ond am ddiffyg cydymffurfiaeth â Rheoliadau 2003 y caiff yr ICO roi cosbau ariannol i unigolion lle mae o'r farn bod yr achos o dorri gofynion y Rheoliadau yn ddifrifol ac yn debygol o beri niwed neu drallod sylweddol. Mae hyn yn golygu, mewn achosion nad ydynt yn debygol o beri niwed neu drallod sylweddol, mai cyfyngedig yw'r camau y gall yr ICO eu cymryd. Ym marn yr ICO, petai ganddi'r pwerau i roi cosbau, lle'r oedd achos o dorri gofynion yn debygol o beri niwsans, anfodlonrwydd, anghyfleustra neu bryder, yna gallai gymryd camau'n haws ac yn erbyn mwy o gwmnïau ac felly reoleiddio'n fwy effeithiol. Byddwn yn ymgynghori ar newid Rheoliadau Preifatrwydd a Chyfathrebu Electronig (Cyfarwyddeb y CE) 2003 er mwyn gostwng y trothwy ar gyfer dileu'r angen i brofi niwed neu drallod sylweddol. Yn dilyn yr ymgynghoriad byddwn yn ceisio cyflwyno diwygiadau cyn gynted ag y bydd amser seneddol yn caniatáu hynny.

Hysbysiad o ddim gwrthwynebiad a chydsynio:

Un o'r materion allweddol a godwyd mewn trafodaethau yw bod defnyddwyr yn aml yn anymwybodol eu bod wedi hysbysu cwmni nad ydynt yn gwrthwynebu i'r cwmni hwnnw eu ffonio at ddibenion marchnata (er hwylustod gelwir hyn yn "hysbysiad") a hyn er bod y defnyddiwr wedi'i gofrestru â'r TPS. Gellir rhoi hysbysiad o'r fath, er enghraifft wrth brynu nwyddau ar-lein neu wrth lenwi holiaduron a gellir ei sicrhau mewn sawl ffordd e.e. blwch wedi'i dicio'n barod sy'n cytuno i dderbyn galwadau o'r fath.

Ym marn yr ICO, rhaid bod y sefydliad sy'n gwneud yr alwad farchnata wedi'i hysbysu gan y defnyddiwr nad yw'n gwrthwynebu i'r sefydliad hwnnw ei ffonio. Felly, rhaid i sefydliad fod yn ofalus iawn wrth ddibynnu ar gydsyniad anuniongyrchol (trydydd parti), a roddwyd i sefydliad arall yn wreiddiol. Rhaid bod yr unigolyn wedi bwriadu i'w hysbysiad gael ei drosglwyddo i'r sefydliad marchnata. Fodd bynnag, er gwaethaf y gofyniad hwn, mae mater yn codi ynghylch a yw defnyddwyr yn ymwybodol bod eu camau yn cael eu dehongli'n hysbysiad, nad ydynt yn gwrthwynebu i drydydd parti (neu bartïon) gysylltu â hwy, a bod yr hysbysiad hwn yn drech na chofrestru'r TPS.

O dan Ddeddf Diogelu Data 1998, mae angen i sefydliadau ddweud wrth bobl os ydynt yn bwriadu trosglwyddo eu data personol i rywun arall, a'u bod yn debygol y bydd angen eu cydsyniad i wneud hynny. Fel hysbysiad at ddibenion Rheoliadau 2003, mae mater yn codi o ran a yw defnyddwyr yn ymwybodol pan fyddant wedi rhoi eu cydsyniad y gall eu data personol gael eu trosglwyddo i drydydd parti.

Croesawn y ffaith fod yr ICO wedi diweddaru ei chanllawiau
 ar y mater hwn fel ei bod yn gliriach i gwmnïau beth sy'n dderbyniol a beth sy'n annerbyniol o dan y rheolau. Mae a wnelo'r prif bwyntiau yn y canllawiau â'r canlynol:

• y gofyniad i sefydliadau gael cydsyniad cyn gwneud galwadau marchnata awtomataidd, gwneud galwadau marchnata byw i ddefnyddwyr sydd wedi'u cofrestru â'r TPS, neu wrth drosglwyddo manylion defnyddwyr.

• yr angen i sefydliadau allu dangos bod cydsyniad wedi'i roi yn hysbys, yn glir ac yn benodol.

• cedwir cofnodion cydsynio clir.

Rhaid i sefydliadau gynnal proses wirio fanwl cyn dibynnu ar gydsyniad anuniongyrchol (hy cydsyniad a roddir i drydydd parti yn wreiddiol). Yn ôl y canllawiau, nid yw cydsyniad anuniongyrchol yn debygol o fod yn ddilys ar gyfer galwadau, negeseuon testun neu negeseuon e-bost, yn enwedig os yw'n generig neu'n amhenodol. Nid yw'r Ddeddf Diogelu Data na Rheoliadau 2003 yn gwahardd y defnydd o restrau marchnata, ond mae angen i sefydliadau gymryd camau i sicrhau bod rhestr yn cael ei llunio'n gywir a'i bod yn adlewyrchu dymuniadau'r defnyddiwr. Dylai rhestrau galw a brynir gael eu sgrinio yn erbyn y TPS a barn yr ICO y bydd yn anodd defnyddio rhestrau a brynir ar gyfer ymgyrchoedd negeseuon testun, negeseuon e-bost neu alwadau awtomataidd gan eu bod yn gofyn am gydsyniadau penodol iawn at ddibenion marchnata.

Roedd un cam gweithredu posibl a awgrymwyd gan Which? mewn perthynas â hysbysu a chydsynio yn cynnwys terfyn amser o flwyddyn ar gyfer cydsyniad drwy drydydd partïon ac egluro a gwella'r geiriad ynghylch hysbysu a chydsynio mewn perthynas ag eithrio
. Roedd hyn hefyd yn nodwedd gyda mesurau eraill er mwyn galluogi defnyddwyr i gydsynio i ohebiaeth farchnata a'i dynnu'n ôl, yn y Bil Aelodau Preifat a hyrwyddwyd gan Mike Crockart AS ar 1 Tachwedd 2013.

Er i Bwyllgor Dethol CMS wrthod cyflwyno terfyn amser ar gydsyniad, o ystyried canllawiau diweddaraf yr ICO, rydym wedi gofyn i Which? sefydlu Tasglu er mwyn adolygu materion cydsynio a chynhyrchu arweiniad, a fydd yn adrodd i'r Llywodraeth yn ddiweddarach eleni a gobeithio y bydd yn dechrau gweithio ar y ddau faes hyn cyn gynted â phosibl.

Bydd angen i unrhyw ddiwygiadau posibl ystyried Rheoliad Diogelu Data arfaethedig yr UE, sy'n destun negodi ar hyn o bryd. Cyhoeddodd y Comisiwn Ewropeaidd ddau gynnig deddfwriaethol ar gyfer diogelu data ar 25ain Ionawr 2012. Mae'r cynigion yn cynnwys Rheoliad drafft (sy'n amlinellu fframwaith UE cyffredinol ar gyfer diogelu data) a Chyfarwyddeb ddrafft (sy'n cwmpasu prosesau ym maes cydweithredu heddlu a barnwrol). Ymhlith y cynigion mae ystyried a ddylai fod angen i'r sefydliad sy'n gwneud yr alwad farchnata "fyw" ddigymell gael cydsyniad penodol, neu ar ran y sawl y gwneir yr alwad.  Gallai hyn fod yn fuddiol i ddefnyddwyr ac arwain at lai o alwadau niwsans i ddefnyddwyr, ond i'r gwrthwyneb gallai gael effaith sylweddol ar sefydliadau sy'n cyflawni gwaith marchnata uniongyrchol dilys.

Anneddfwriaethol

Olrhain Galwadau:

Yn ogystal â galluogi defnyddwyr i adnabod a dychwelyd galwadau yn llwyddiannus, mae Adnabod Llinell Alw (CLI) dilys hefyd yn ei gwneud yn bosibl i unrhyw alwadau niwsans gael eu hadrodd yn gywir a'u hymchwilio'n haws. Ar hyn o bryd, mae datganiad Ofcom ar y camddefnydd mynych o rwydwaith cyfathrebu electronig neu wasanaeth cyfathrebu electronig yn nodi y dylai pobl sy'n defnyddio systemau galw awtomataidd neu 'ddeialwyr rhagfynegol' i wneud galwadau marchnata, sef y ffordd y gwneir y rhan fwyaf o alwadau, gynnwys rhif ffôn sy'n adnabod CLI y sawl sy'n ffonio. Yn yr un modd, mae cod ymarfer y Gymdeithas Farchnata Uniongyrchol (DMA) yn ei gwneud yn ofynnol i CLI gael ei ddarparu ar gyfer pob galwad. Yn ein barn ni, mae hyn yn rhywbeth y gallai sefydliadau ei wneud yn hawdd o'u gwirfodd. I'r perwyl hwn, bydd Which? yn ysgrifennu at nifer o gymdeithasau masnach i ofyn iddynt fabwysiadu'r un safon â'r hyn y mae'r DMA yn ei disgwyl gan ei haelodau, sef disgwyl i'w haelodau anfon CLI wrth wneud galwadau marchnata.

Nodwn fod argymhellion y Pwyllgor Dethol ar CLI (argymhellion 11 a 13) yn debyg i'r rhai a gyflwynwyd gan Alun Cairns AS yn ei Fil Rheol 10 Munud ar 6 Tachwedd 2013: y dylai fod yn orfodol darparu CLI ar gyfer pob galwad farchnata ac na ddylid codi tâl ar weithredwyr telathrebu. Fel y nodwn isod mewn ymateb i adroddiad APPG, byddai'n well gennym petai CLI am ddim ond credwn mai penderfyniad masnachol i ddarparwyr gwasanaethau ydyw gan mai hwy sy'n talu am ddarparu CLI, yn hytrach na'r cwmnïau sy'n gwneud galwadau marchnata. Serch hynny, byddwn yn ailystyried y mater hwn unwaith y gallwn bennu a yw camau gwirfoddol wedi arwain at welliannau
.

Yn y cyfamser mae'n ddefnyddiol nodi, ym mis Rhagfyr 2013, i Ofcom gyhoeddi gwybodaeth am y prif wasanaethau a gynigir gan gwmnïau ffôn a all helpu defnyddwyr i ddiogelu eu hunain rhag galwadau niwsans a chymharu unrhyw daliadau a all fod yn gymwys gan gynnwys y rhai sy'n ymwneud â gwybodaeth CLI. I'r perwyl hwn, croesawn gyhoeddiad TalkTalk ar 15fed Ionawr 2014 ei fod yn mynd ati i ddarparu ei wasanaethau ychwanegol a ddefnyddir i ddelio â galwadau niwsans am ddim. Gobeithio y bydd darparwyr gwasanaethau eraill yn dilyn ei esiampl ac yn gwneud cyhoeddiadau tebyg, a gaiff ei groesawu'n fawr gan ddefnyddwyr.

Dywed datganiad polisi Ofcom ar gamddefnydd mynych yr ystyrir achosion mynych o anfon gwybodaeth CLI annilys neu gamarweiniol fel camddefnydd parhaus yn ei rhinwedd ei hun. Fodd bynnag, mae llawer o gwmnïau yn anwybyddu'r rheolau hyn yn fwriadol ac, felly, mae Ofcom yn gweithio gyda rheoleiddwyr a darparwyr cyfathrebu er mwyn ystyried opsiynau technegol i'w gwneud yn anos i gamddefnyddio CLI yn y fath fodd, ac i helpu i nodi cwmnïau sy'n parhau i wneud hynny.
Mae cryn dipyn o waith da yn mynd rhagddo eisoes. Ar 21 Hydref 2013, cyhoeddodd Ofcom a'r ICO y byddent yn ymuno â rheoleiddwyr o Awstralia, Canada ac UDA i drechu'r broblem o "ffugio" rhif, gan fod galwadau sy'n defnyddio rhifau ffug yn cael eu gwneud o bob cwr o'r byd ac yn cyfrif am gyfran sylweddol a chynyddol o alwadau niwsans a wneir i ddefnyddwyr mewn gwledydd lle siaredir Saesneg. Addawodd Ofcom a'r ICO y byddent yn cyfuno adnoddau, yn rhannu gwybodaeth ac yn cydweithio â'u cymheiriaid rhyngwladol er mwyn dod o hyd i atebion. Hefyd, ceisir cymorth gan y diwydiant telathrebu yn y pedair gwlad fel rhan o'r fenter ac mae'r gwaith hwn yn ategu gwaith parhaus Ofcom i wella prosesau olrhain galwadau fel y'i nodir yn ei gynllun gweithredu ar y cyd â'r ICO.
Mae heriau mawr ynghlwm wrth hyn oherwydd datblygiadau technolegol a gweithredol yn y diwydiant dros yr 20 mlynedd diwethaf, ond eto mae gwaith hefyd yn mynd rhagddo. Er enghraifft, mae Ofcom wedi sefydlu Gweithgor Rhyng-gyswllt newydd, a gadeirir gan Swyddfa'r Dyfarnwr Telathrebu, sy'n cynnwys cwmnïau sy'n cario galwadau ffôn ar draws eu rhwydweithiau o'r ffynhonnell i'r gyrchfan. Bydd y grŵp hwn yn datblygu ac yn profi dulliau gweithredu traws-ddiwydiant newydd er mwyn mynd i'r afael â galwadau niwsans drwy'r prosesau masnachol a gweithredol sy'n ategu'r broses o ddarparu galwadau o'r dechrau i'r diwedd ar draws y rhwydweithiau gwahanol rhwng y sawl sy'n ffonio a'r sawl sy'n derbyn yr alwad.
Ar gyfer galwadau sy'n dod o dramor, mae rhai gweithredwyr yn darparu unrhyw wybodaeth CLI sydd ar gael i ddefnyddwyr. Ar gyfer cwsmeriaid BT, mae negeseuon fel "International: withheld”, “international”, neu “INTL” yn cael eu harddangos, sy'n ei gwneud hi'n anodd i ddefnyddwyr sydd am sgrinio eu galwadau naill ai eu hunain neu drwy ddefnyddio dyfeisiau hidlo, er mwyn gwahaniaethu rhwng galwadau rhyngwladol hysbys a groesewir a galwadau anhysbys. Mae BT yn diweddaru ei gyfnewidfeydd ffôn felly pan fo'r rhif sy'n ffonio ar gael caiff y CLI rhyngwladol llawn ei arddangos er budd y defnyddiwr. Mae BT yn disgwyl y bydd wedi cwblhau'r gwaith uwchraddio cyfnewidfeydd angenrheidiol erbyn mis Mehefin 2014.

Wrth gwyno am alwad niwsans, mae gwybodaeth gan y defnyddiwr am unrhyw CLI a ddangoswyd yn ddefnyddiol, ond mae'n bosibl olrhain galwad heb hyn, gyda dyddiad a brasamcan o amser yr alwad fel arfer yn ddigon. Felly, caiff defnyddwyr eu hannog i adrodd cwynion i'r rheoleiddiwr perthnasol, hyd yn oed os nad yw'n gallu pennu'r CLI, oherwydd bydd gwybodaeth a roddir i'r rheoleiddiwr yn dal i'w helpu i nodi meysydd i ymchwilio iddynt.

Gofynnodd Ofcom i Bwyllgor Ymgynghorol Rhyngweithrededd Rhwydweithiau (NICC) ddatblygu safonau newydd ar gyfer y diwydiant o ran olrhain galwadau rhwng rhwydweithiau, yn ogystal â diwygio'r rheolau presennol ar sut y caiff CLIau eu trosglwyddo rhwng rhwydweithiau a'u cyflwyno i ddefnyddwyr. Cafodd y safon olrhain galwadau ei chyhoeddi ym mis Rhagfyr 2013 a disgwylir iddi symleiddio'r broses a chynyddu ei llwyddiant tebygol cyhyd â phosibl. Mae Ofcom yn bwriadu ysgrifennu at ddarparwyr galwadau gan nodi ei fod yn cefnogi'r safon ac bydd yn treialu'r broses o'i gweithredu gyda'r diwydiant yn gynnar eleni. Mae cymhlethdod angenrheidiol y broses newydd yn golygu y bydd angen iddi gael ei phrofi'n ofalus ac efallai y bydd angen gwneud addasiadau. Disgwylir i waith ar ddiwygio'r canllawiau ar sut y dylai CLI gael ei ddarparu a'i arddangos, gan ymdrin â'r newidiadau technolegol a gweithredol yn y diwydiant a grybwyllwyd yn gynharach gael ei gwblhau yn ddiweddarach eleni ac yn dilyn y broses adolygu, mae'n debygol y cânt eu cyhoeddi'n derfynol yn ystod hanner cyntaf y flwyddyn.

Hefyd, mae Ofcom yn bwriadu gweithio gyda'r diwydiant i ystyried ymarferoldeb technegol cod byr ar gyfer cofnodi galwadau niwsans yn debyg i system gofnodi "7726" ar gyfer negeseuon testun. Mae'r system gofnodi cod byr ar gyfer SMS yn haws ei gweithredu am fod systemau mwy modern yn cael eu defnyddio ymhob rhwydwaith symudol sydd â swyddogaethau safonol cyfatebol fwy neu lai. Nid yw mor syml trosi'r system adrodd hon i rwydweithiau sefydlog ar gyfer galwadau llais, o ganlyniad i'r gwahaniaeth mawr rhwng systemau rhwydwaith a'r technolegau a ddefnyddir.

Ymateb i'r sefyllfa o ran Yswiriant Gwarchod Taliadau (PPI)

Dangosodd ymchwil Ofcom ym mis Mai 2013 fod galwadau am hawliadau PPI yn cyfrif am 22% o'r holl alwadau niwsans a gafwyd. Mae'r Uned Reoleiddiol Rheoli Hawliadau (CMR) yn y Weinyddiaeth Gyfiawnder wedi bod yn gweithio i ymateb i'r mater hwn. Rhwng mis Mawrth 2013 a mis Chwefror 2014, derbyniodd yr Uned CMR 1,480 o gwynion gan ddefnyddwyr ynghylch galwadau a negeseuon testun digymell yn ymwneud â hawliadau PPI a gam-werthwyd a hawliadau damweiniau.

Y brif her wrth ymchwilio i hyn yw nodi pwy sy'n gyfrifol am y galwadau a'r negeseuon testun ac adeiladu digon o dystiolaeth i gymryd camau gorfodi. Mae'n rhaid i gwmnïau rheoli hawliadau (CMCau) sy'n prynu data neu arweiniad o ddata a sefydliadau cynhyrchu arweiniad sicrhau bod y gwerthwr wedi'i awdurdodi'n briodol ac felly ei fod yn cydymffurfio â'r Ddeddf Diogelu Data. Mae CMCau sy'n torri'r gofynion hyn yn destun ymchwiliad a chamau gorfodi priodol, a all amrywio o rybuddion i amodau (cyfyngiadau) a ychwanegir at eu hawdurdodiad ac yn y pen draw eu diarddel neu ganslo eu hawdurdodiad.

Mae cymhellion ariannol fel iawndal am PPI a gamwerthwyd wedi cynyddu nifer y galwadau a negeseuon testun niwsans, fel y gwnaeth yr arfer o dalu neu dderbyn ffioedd atgyfeirio am hawliadau anafiadau personol, a gafodd ei wahardd gan y Llywodraeth ym mis Ebrill 2013. Ymddengys fod y gwaharddiad ar ffioedd atgyfeirio mewn achosion anafiadau personol yn lleihau nifer y galwadau marchnata i ddarpar gleientiaid, oherwydd ni all CMCau dderbyn ffi am atgyfeirio manylion cleient mwyach. Mae'r Uned CMR wrthi'n plismona'r gwaharddiad ar ffioedd atgyfeirio, yn ogystal â gwaharddiad ar CMCau yn cynnig gwobrau ariannol neu fuddiannau tebyg i ddarpar hawlwyr fel cymhelliant i wneud hawliad.

Mae'r Uned CMR wedi buddsoddi mwy o adnoddau mewn ymdrin â'r broblem o alwadau a negeseuon testun digymell er mwyn sicrhau y gall symud yn gyflymach i ymchwilio a chymryd camau gorfodi lle mae CMCau wedi torri'r rheolau. Bellach mae tîm penodedig ar waith i gynnal rhaglen archwilio seiliedig ar risg wedi'i thargedu ac mae'r timau gorfodi ehangach yn tyfu. Rhwng mis Ionawr a mis Rhagfyr 2013, archwiliodd yr Uned CMR 34 o CMCau a oedd ynghlwm wrth gynhyrchu arweiniad a rhybuddiwyd CMCau nad oedd eu gwaith marchnata yn cydymffurfio. Mae nifer y cwynion gan ddefnyddwyr a dderbyniwyd gan yr Uned CMR mewn perthynas â chysylltiadau digymell wedi lleihau'n sylweddol. Gostyngodd cwynion am alwadau digymell 45%, 61% ar gyfer negeseuon testun digymell ac 89% ar gyfer negeseuon e-bost digymell rhwng mis Mawrth 2013 a mis Chwefror 2014. Nodir gwaith pellach yr Uned CMR yn y blwch gyferbyn.

Hefyd, rydym yn croesawu ymgynghoriad yr uned CMR (a gyhoeddir ar y cyd â'r Cynllun Gweithredu hwn) ar roi cosbau ariannol i CMCau sy'n gwneud galwadau niwsans i ddefnyddwyr. Bydd y cynigion yn galluogi'r Uned CMR i weithredu yn erbyn CMCau sy'n torri ei rheolau, gan gynnwys CMCau sy'n defnyddio gwybodaeth a gesglir drwy alwadau a negeseuon testun digymell anghyfreithlon, yn ogystal â'r CMCau hynny sy'n darparu gwasanaethau gwael ac yn gwastraffu amser ac arian banciau ac unigolion drwy wneud hawliadau annilys neu ddi-sail. Bydd cosbau'n seiliedig ar drosiant y cwmni a natur y drosedd, a allai gyfateb i hyd at 20% o'u trosiant blynyddol i gwmnïau hawlio mawr. Bydd yr ymgynghoriad yn para pedair wythnos ac mae'r mesur yn debygol o ddod i rym yn ddiweddarach eleni.

Gweithredu ar Alwadau Niwsans PPI

Camau cydgysylltiedig

Mae'r Uned CMR yn gweithio'n agosach gyda'r ICO ac Ofcom i ganfod a chosbi camymddwyn a chodi safonau, sy'n cynnwys rhannu gwybodaeth. Mae'r ICO wedi ymuno â dau archwiliad marchnata CMR ac mae'r Uned CMR yn ystyried ehangu'r trefniant hwn ymhellach er mwyn sicrhau ei fod yn parhau i gael budd o arbenigedd yr ICO wrth nodi a chynghori ar achosion mwy technegol o dorri Rheoliadau 2003.

Mae'r Uned CMR hefyd yn dadansoddi gwybodaeth gan Ofcom mewn perthynas ag achosion o fynd yn groes i'r TPS gan CMCau gyda'r nod o archwilio ac adolygu arferion y CMCau hynny.

Addysg

Mae'r Uned CMR wedi llunio canllawiau cynhwysfawr sy'n atgoffa CMCau o'u rhwymedigaethau mewn perthynas â galwadau marchnata uniongyrchol, marchnata drwy negeseuon testun ac e-bost a hysbysebion ar y we. Hefyd, lluniwyd canllawiau i ddefnyddwyr, sy'n rhoi cyngor ar y camau i'w cymryd pan fyddant yn cael galwadau a negeseuon testun digymell.

Rheolau Ymddygiad Cryfach

Ym mis Gorffennaf 2013, cyflwynodd yr Uned CMR Reolau Ymddygiad mwy cadarn, a oedd yn ei gwneud yn ofynnol i CMCau gytuno ar gontractau'n ysgrifenedig a chael contract wedi'i lofnodi gan ddefnyddwyr cyn cymryd unrhyw ffioedd gan felly fynd i'r afael â'r brif anfantais sy'n gysylltiedig â galwadau digymell. Mae rhagor o waith bellach yn mynd rhagddo i wella'r Rheolau hyn ymhellach er mwyn mynd i'r afael yn fwy effeithiol ag arferion gwael rhai CMCau wrth gyflwyno hawliadau ariannol. Yn ddiweddar, ymgynghorodd yr Uned CMR ar gynigion i atgyfnerthu gofynion sy'n bodoli eisoes er mwyn sicrhau bod unrhyw ddata/arweiniad a gaiff CMCau drwy delefarchnata wedi'u cael yn gyfreithlon a bod sail briodol i hawliadau.

Enwi CMCau sy'n destun camau gorfodi diweddar ac yr ymchwilir iddynt

Ers mis Mehefin 2013, mae'r Uned CMR wedi bod yn enwi CMCau yr ymchwilir iddynt neu sy'n destun camau gorfodi diweddar ar ei gwefan yn: www.justice.gov.uk/claims-regulation/enforcement <http://www.justice.gov.uk/claims-regulation/enforcement>. Mae hyn yn cynnwys rhoi diweddariadau chwarterol ar y camau y mae'r Uned yn eu cymryd i ymdrin â chamymddwyn yn y diwydiant, yn arbennig marchnata nad yw'n cydymffurfio a cham-drafod hawliadau PPI. Mae hyn yn rhan o'r gwaith parhaus a wneir i wella safonau'r diwydiant a sicrhau bod defnyddwyr a busnesau yn fwy hyddysg. Yn ystod 2013, cynyddodd yr Uned CMR ei chamau gorfodi gyda 347 o CMCau yn cael eu rhybuddio, eu diarddel neu eu canslo, 194 yn destun ymchwiliad neu archwiliad, a 963 yn cael eu harolygu.

Cosbi CMCau

Yn amodol ar gymeradwyaeth y Senedd, bydd CMCau, am y tro cyntaf, yn wynebu cosbau am ymddygiad gwael, fel casglu data heb ddiwydrwydd dyladwy. Cafodd y ddeddfwriaeth sylfaenol angenrheidiol ei chynnwys yn Neddf Gwasanaethau Ariannol (Diwygio Banciau) 2013. Bydd yr Uned CMR yn ymgynghori ar fanylion y cynllun cosbau ariannol arfaethedig a bwriedir i'r cynllun ddod i rym erbyn diwedd 2014.

Ymdrin â chwynion gan yr Ombwdsmon Cyfreithiol

Mae'r Weinyddiaeth Gyfiawnder yn anelu at sicrhau bod cwynion defnyddwyr yn erbyn CMCau o fewn cylch gwaith yr Ombwdsmon Cyfreithiol erbyn diwedd 2014. Bydd hyn yn galluogi defnyddwyr y derbynnir eu cwynion i elwa ar bwerau gwneud iawn ehangach yr Ombwdsmon Cyfreithiol, gan gynnwys y gallu i roi iawndal. Bydd hefyd yn galluogi'r Uned CMR i neilltuo mwy o adnoddau i fynd i'r afael ag arfer gwael a gweithio gyda'r Ombwdsmon Cyfreithiol i wella safonau o fewn y diwydiant rheoli hawliadau.

Nifer y cwynion PPI yn lleihau

Mae hefyd yn ymddangos y gallai cwynion yn ymwneud â PPI a wneir i'r ICO fod wedi cyrraedd eu hanterth ac y gallai eu niferoedd fod yn lleihau, sy'n newyddion da i lawer o ddefnyddwyr sy'n cael y mathau hyn o alwadau. Yn ôl yr ICO, bu 15% yn llai o gwynion PPI rhwng mis Medi 2012 a mis Medi 2013, a oedd yn groes i gyfanswm nifer y cwynion y cafodd wybod amdanynt a wnaeth gynyddu 118%. Hefyd, ym mis Medi 2012, roedd PPI yn cyfrif am 43.7% o'r cwynion a wnaed i'r ICO ond roedd wedi gostwng i 17% erbyn mis Medi 2013.

Ymwybyddiaeth defnyddwyr drwy filiau

Yn ystod sesiynau tystiolaeth y Pwyllgor CMS ar alwadau niwsans ym mis Medi roedd rhai o Aelodau'r Pwyllgor o'r farn bod y defnyddwyr hynny heb fynediad i'r rhyngrwyd dan anfantais o ran y trefniadau presennol, am nad oeddent yn ymwybodol o sut i wneud cwyn am alwadau niwsans. Awgrymwyd y gallai darparwyr gwasanaethau anfon manylion gyda biliau papur. Cytunwn ei bod yn hanfodol bod defnyddwyr yn gallu cael gwybodaeth am alwadau niwsans yn hawdd, gan eu galluogi i fod yn ymwybodol o'r camau y gallant eu cymryd i helpu i ddiogelu eu hunain, gan gynnwys pwy y dylid gwneud cwyn iddo. Mae Ofcom, yn ogystal â'r ICO, darparwyr gwasanaethau cyfathrebu a sefydliadau defnyddwyr, yn rhoi cyngor i ddefnyddwyr ar alwadau niwsans ar eu gwefannau, yn ogystal â thros y ffôn os nad oes gan ddefnyddwyr fynediad i'r rhyngrwyd (yn ôl Ofcom nid oes gan tua 20% o gartrefi fynediad i'r rhyngrwyd gartref
) neu byddai'n well ganddynt siarad â rhywun am eu profiadau. Efallai mai prin fyddai effaith darparu gwybodaeth gyda biliau, oherwydd nid pob defnyddiwr sy'n edrych ar ei filiau ac mae eisoes gryn dipyn o wybodaeth arnynt ynghyd â thaflenni ychwanegol i'w hystyried a phrinder lle, a allai olygu nad yw'r neges mor gref ac a allai hefyd fod yn eithaf costus i'w weithredu
.

Gan gydnabod y pryderon a godwyd gan y Pwyllgor CMS, mae Ofcom yn cynnal ymchwil i ddeall yn well o ble y byddai defnyddwyr yn cael cyngor ar sut i roi diwedd ar alwadau niwsans, ac i bwy y dylid gwneud cwyn am alwadau niwsans. Bydd hefyd yn helpu Ofcom i ddeall yn well anghenion gwahanol ddefnyddwyr ac unrhyw fylchau penodol fel y gall ystyried, gyda rhanddeiliaid eraill, sut i ymdrin â'r rhain orau. Mae'n bwriadu cyhoeddi canfyddiadau'r ymchwil i ddefnyddwyr yn fuan. Bydd Ofcom yn adolygu'r wybodaeth a roddwyd gan wahanol sefydliadau am alwadau niwsans, ar-lein a thros y ffôn, ac mae'n bwriadu gweithio'n agos gyda rhanddeiliaid er mwyn hyrwyddo gwell cysondeb ar draws pob sianel gyfathrebu. Nod Ofcom fyddai ceisio sicrhau bod defnyddwyr yn cael cyngor tebyg ar alwadau niwsans, ni waeth sut neu ble y mae defnyddwyr yn dewis cael gafael ar wybodaeth.

[Page 23]

Cynllun Gweithredu ar Alwadau Niwsans 

Datrysiadau'r farchnad i broblem galwadau niwsans 

Mae amrywiaeth o wasanaethau blocio galwadau ar gael gan ddarparwyr gwasanaethau telathrebu, am dâl fel arfer, a all helpu defnyddwyr i reoli'r galwadau a gânt yn unigol ac i helpu i ddiogelu eu hunain rhag galwadau niwsans.

Mae hyn yn cynnwys gwasanaethau Atal Galwadau sy'n galluogi defnyddwyr i flocio pob galwad gan rifau penodol a nodwyd ganddynt, 'Caller Display' sy'n dangos y rhif sy'n ffonio i'r defnyddiwr cyn iddo ateb, gan ei alluogi i ddewis anwybyddu galwadau, er enghraifft gan y rheini sy'n cadw eu rhif yn ôl ac 'Anonymous Call Rejection' sy'n blocio pob galwad sy'n cadw ei rhif yn ôl yn awtomatig. Hefyd, mae cynhyrchion fel ffonau a dyfeisiau plygio i mewn ar gael yn fasnachol, a all gael eu teilwra i flocio mathau penodol o alwadau a all fod yn peri problem, fel rhifau a gedwir yn ôl, nas dymunir neu nas adnabyddir.

Bu galwadau i ystyried blocio galwadau niwsans yn ehangach ar lefel rhwydwaith, yn hytrach na phan fo'r alwad yn cyrraedd cartref y defnyddiwr, oherwydd gallai hyn alluogi defnyddwyr i flocio galwadau heb fod angen plygio blwch ychwanegol i mewn neu ddefnyddio ffôn penodol. Mae'n bosibl y gallai blocio galwadau ar lefel rhwydwaith yn seiliedig ar y CLI gynyddu nifer y CLIau ffug. Yn gyffredinol, ac er gwaethaf y risg honno, croesawn fentrau sy'n ceisio defnyddio dulliau mwy soffistigedig o ymdrin â galwadau niwsans. Mae cyhoeddiad TalkTalk ym mis Hydref 2013, sy'n ei gwneud yn bosibl i flocio galwadau niwsans ar lefel rhwydwaith i danysgrifwyr, yn enghraifft o'r camau a gymerir gan ddarparwyr cyfathrebu.

Fodd bynnag, y tu hwnt i'r heriau technegol, mae blocio galwadau ar lefel rhwydwaith yn codi materion cyfreithiol pwysig y mae angen eu hystyried yn ofalus er mwyn sicrhau bod unrhyw gamau a gymerir yn gyfreithlon. Ar hyn o bryd, caiff galwadau eu blocio ar gais y cwsmer, sydd â rheolaeth uniongyrchol dros y galwadau a gaiff eu blocio a'r rhai a gaiff eu derbyn. Mae blocio rhifau ar lefel rhwydwaith, lle mae'r darparwr gwasanaeth o'r farn eu bod yn "alwadau niwsans" ac a gaiff eu blocio ar draws y rhwydwaith, yn codi materion o ran cydymffurfio â deddfwriaeth telathrebu sylfaenol sy'n deillio o fframwaith yr UE. Bydd angen i ddarparwyr cyfathrebu gydbwyso cydymffurfiaeth â'u rhwymedigaethau ac ag ymdrechion priodol i ddiogelu pryderon dilys defnyddwyr. Mae'r opsiynau technegol a chytundebol ar gyfer mynd i'r afael â galwadau niwsans ar lefel rhwydwaith yn rhywbeth y mae Ofcom yn disgwyl i'r Gweithgor Rhyng-gyswllt newydd eu hystyried ymhellach.

Y camau nesaf

Pwyllgor Diwylliant, y Cyfryngau a Chwaraeon Tŷ'r Cyffredin

Roedd yr ymchwiliad i alwadau niwsans a gynhaliwyd ym mis Medi gan y Pwyllgor Diwylliant, Cyfryngau a Chwaraeon yn ddefnyddiol iawn o ran taflu mwy o oleuni ar alwadau niwsans. Cafodd ei adroddiad ei gyhoeddi ar 5 Rhagfyr 2013 a gwnaethom ystyried ei argymhellion yn ofalus ac rydym wedi darparu ymateb manwl ar y cyd â chyhoeddi'r Cynllun Gweithredu hwn.

Adroddiad APPG ar alwadau niwsans

Mae'r argymhellion yn adroddiad APPG hefyd yn ychwanegiad pellach a groesewir i ddeall mater galwadau niwsans a sut i'w trechu. Mae rhai o'i argymhellion (sy'n cwmpasu gostwng y trothwy cyfreithiol, gwella canllawiau'r ICO ar gydsyniad trydydd parti a darparu CLI am ddim) eisoes wedi'u trafod yn y Cynllun Gweithredu hwn. Hefyd, galwodd yr adroddiad am i Ofcom sefydlu cronfa i ddarparu technoleg blocio galwadau ar gyfer defnyddwyr agored i niwed. Fodd bynnag, ni all Ofcom gyfeirio'r diwydiant yn hyn o beth ac ni chaiff ariannu'r fath fenter ychwaith. Roedd ei argymhellion eraill yn cynnwys:

• Lleihau'r gofyniad i gofrestriad TPS ddigwydd ar ôl 28 diwrnod: Credwn y bydd ei leihau yn creu disgwyliad afrealistig i ddefnyddwyr y bydd hyn yn gostwng lefel galwadau niwsans yn sylweddol. Mae'n well canolbwyntio ar wella camau gorfodi er mwyn diogelu defnyddwyr yn well ar ôl y 28 diwrnod.

• Cyflwyno cynllun achrededig ar gyfer cwmnïau cynhyrchu arweiniad: Credwn y gall fod yn werth ystyried hyn ymhellach yn y dyfodol, ond rhaid i ymdrechion presennol ganolbwyntio ar wella camau gorfodi.

• Cael cod byr i adrodd galwadau: Mae Ofcom yn bwriadu profi'r syniad hwn ymhellach gyda gweithgor y diwydiant. Byddwn yn ystyried eu canfyddiadau cyn gwneud unrhyw benderfyniad ar y mater hwn.

• Cael un porth ar gyfer darparu a dosbarthu gwybodaeth am gwynion: yn ein barn ni nid yw hyn yn bosibl ar hyn o bryd oherwydd cymhlethdodau sut y gallai system o'r fath gael ei sefydlu a'i gweithredu, ond gellid ei ystyried yn y dyfodol. Fel y nodwyd yn ein papur strategaeth ym mis Gorffennaf 2013 byddwn yn ystyried sefydlu un rheoleiddiwr os bydd datrysiadau posibl eraill yn aflwyddiannus.

Casgliad 

Fel mae'r Cynllun Gweithredu hwn yn ei nodi, bu cynnydd da o ran mynd i'r afael â galwadau niwsans ond mae llawer o waith i'w wneud o hyd. Bydd DCMS yn parhau i weithredu fel y brif adran, gan weithio gyda'r Weinyddiaeth Gyfiawnder, ICO ac Ofcom er mwyn datblygu mesurau i fynd i'r afael â galwadau niwsans a byddwn yn adolygu cynnydd yn ddiweddarach eleni er mwyn gweld pa gamau pellach sydd eu hangen ac, os felly, beth y gallent fod.

Bydd cyfarfodydd rheolaidd y Gweinidog gyda rheoleiddwyr, y diwydiant, ASau a chynrychiolwyr grwpiau defnyddwyr yn parhau fel bod pawb yn canolbwyntio'n llwyr ar y mater hwn. Byddwn hefyd yn ceisio codi ymwybyddiaeth o'r effaith bosibl anfwriadol ar alwadau niwsans, o ganlyniad i benderfyniadau polisi Adrannau eraill y Llywodraeth.

I grynhoi, mae rhai o'n cyflawniadau hyd yma yn cynnwys mwy o bwerau cosbi ariannol i'r ICO ac Ofcom, gwell gwybodaeth a chyfeirio i ddefnyddwyr, gorfodi rheoliadau yn fwy effeithiol ac enwi sefydliadau gan yr ICO. Ymhlith y mesurau a ddatblygir ac a gyflwynir mae galluogi Ofcom a'r ICO i rannu gwybodaeth, a ddaw i rym erbyn 1 Hydref 2014, gostwng y trothwy cyfreithiol ar gyfer yr ICO, ystyried materion ynghylch hysbysu a chydsynio a gwneud cynnydd ar waith olrhain galwadau gan y diwydiant, sy'n mynd rhagddo gyda'r canlyniadau cychwynnol i ddod yn ddiweddarach eleni.

Atodiad A:

Diagram o sut y caiff galwadau niwsans eu rheoleiddio

	Preifatrwydd a Chyfathrebu Electronig 

(Cyfarwyddeb y CE) 2003
	Deddf Cyfathrebu 2003



	ICO

Yn gorfodi

• Galwadau marchnata uniongyrchol digymell (byw)

• Galwadau negeseuon marchnata wedi'u recordio 

• Negeseuon testun SMS at ddibenion marchnata uniongyrchol

• Negeseuon e-bost (gan gynnwys sbam) at ddibenion marchnata uniongyrchol
	OFCOM

Yn gorfodi

• Galwadau a adewir a galwadau distaw



	Cosbau

£500k yw'r uchafswm cosb 

(yn weithredol o fis Mai 2011)
	Cosbau

£2m yw'r uchafswm cosb 

(o fis Medi 2010)


Data cwynion wedi'u trosglwyddo i'r ICO

	TPS

(Ar gontract allanol gan Ofcom)

• Yn gyfrifol am gynnal Cofrestr y TPS

(par galwadau marchnata uniongyrchol byw digymell)

• Dim cyfrifoldeb gorfodi

Atodiad B:

Cosbau ariannol a roddwyd gan yr ICO ers mis Ionawr 2012

	Dyddiad
	Cwmni
	Mater
	Cosb

	16 Rhagfyr 2013
	First Financial (UK) Ltd
	Wedi anfon miloedd o negeseuon SMS digymell yn ymwneud â benthyciadau diwrnod cyflog


	£175,000

	8 Gorffennaf 2013
	Tameside Energy Services Ltd (Manceinion)
	Cwmni gwelliannau effeithlonrwydd ynni.

Wedi methu ag archwilio cofrestr y TPS yn ddigonol


	£45,000

	18 Mehefin 2013
	Nationwide Energy Services

We Claim You Gain
	Mae'r ddau gwmni yn rhan o Save Britain Ltd a leolir yn Abertawe.

Wedi methu â chymryd camau digonol i gadarnhau a oedd derbynwyr wedi cofrestru gyda'r TPS


	£125,000 

(yn destun apêl)

£100,000

(yn destun apêl)

	28 Tachwedd 2012
	Tetrus Telecom

Manceinion
	Un cwmni â dau berchennog.

Wedi anfon miliynau o negeseuon testun SMS digymell
	£440,000

(yn destun apêl)

	18 Mawrth 2012
	DM Bedroom Designs Ltd

Glasgow
	Yn gweithgynhyrchu, gosod a gwerthu ceginau, ystafelloedd ymolchi ac ystafelloedd gwely.

Wedi gwneud galwadau digymell i ddefnyddwyr cofrestredig TPS.


	£90,000


Cosbau ariannol a roddwyd gan Ofcom ers mis Ionawr 2012

	Dyddiad
	Cwmni
	Mater
	Cosb

	18 Ebrill 2013
	TalkTalk
	Gwneud galwadau a adewir a galwadau distaw
	£750,000

	6 Rhagfyr 2012
	Npower
	Gwneud galwadau a adewir a galwadau distaw
	£60,000

	19 Ebrill 2012
	Homeserve
	Gwneud galwadau a adewir a galwadau distaw
	£750,000


(Ffynhonnell: gwybodaeth a gafwyd gan Ofcom a'r ICO)

Atodiad C:

Sefydliadau sy'n gyfrifol am fynd i'r afael â gwahanol fathau o alwadau niwsans.

• Swyddfa'r Comisiynydd Gwybodaeth (ICO): ar flaen y gad o ran ymdrin â galwadau marchnata byw digymell, galwadau negeseuon marchnata wedi'u recordio a negeseuon testun marchnata gan ddefnyddio ei phwerau gorfodi o dan Reoliadau 2003 a'r Ddeddf Diogelu Data.

Mae hyn yn cynnwys galwadau gan elusen/plaid wleidyddol yn hyrwyddo nodau a delfrydau'r sefydliad neu'n apelio am arian oherwydd rhaid iddynt gydymffurfio â rheolau marchnata uniongyrchol y Ddeddf Diogelu Data a Rheoliadau 2003.

Mae angen i sefydliadau sy'n cynnal ymchwil i'r farchnad gydymffurfio â'r Ddeddf Diogelu Data ac felly maent hwythau hefyd yn dod o dan gylch gwaith yr ICO.

• Ofcom: yn ymdrin â galwadau a adewir a galwadau distaw gan ddefnyddio ei bwerau i fynd i'r afael â chamddefnydd mynych o rwydweithiau a gwasanaethau cyfathrebu electronig, o dan adrannau 128-131 o Ddeddf Cyfathrebu 2003. 

• Yr Heddlu: yn ymdrin â galwadau sarhaus a bygythiol a sgamiau gan eu bod yn droseddau.

• Y Weinyddiaeth Gyfiawnder: yn rheoleiddio cwmnïau rheoli hawliadau, er enghraifft hawliadau am iawndal mewn perthynas ag anaf personol a PPI a gamwerthwyd ac mae wedi cyhoeddi canllawiau ar weithgareddau hysbysebu a marchnata gan y cwmnïau hyn.

• Y Swyddfa Masnachu Teg (OFT): Er mwyn casglu dyledion, rhaid bod gan fusnesau drwydded credyd defnyddwyr a roddwyd gan yr OFT. Mae'r OFT hefyd yn darparu Canllawiau ar Gasglu Dyledion Credyd Defnyddwyr (bydd y cyfrifoldeb am Gredyd Defnyddwyr yn trosglwyddo i'r Awdurdod Ymddygiad Ariannol ym mis Ebrill 2014).

Felly, rhaid ystyried nifer o sefydliadau a deddfwriaeth gymwys wrth geisio ymdrin â galwadau niwsans.

� Mae'r TPS yn wasanaeth am ddim i ddefnyddwyr ac mae dros 19.6 miliwn o rifau wedi'u cofrestru gyda'r gwasanaeth ar hyn o bryd.





� http://consumers.ofcom.org.uk/2013/05/ofcom-research-reveals-extent-of-nuisance-calls.


� http://www.which.co.uk/campaigns/nuisance-calls-and-texts/#?intcmp=GNH.Campaigns.Stop-Nuisance- Calls-And-Texts


� Darparwyd y wybodaeth hon ar wefan yr ICO, ond nid yw ar gael mwyach am fod y tudalennau wedi cael eu diweddaru.





� http://tpsassured.co.uk/


� http://www.ico.org.uk/for_organisations/guidance_index/~/media/documents/library/Privacy_and_electronic/Practical_application/direct-marketing-guidance.pdf


� Fel y'i cefnogwyd drwy Fil Aelodau Preifat Mike Crockart AS, y dylid bod wedi ei ailddarllen ar 29 Tachwedd, ond lle na chafwyd dadl oherwydd prinder amser.


� Ar gael yn http://media.ofcom.org.uk/2013/12/10/services-that-can-help-tackle-nuisancecalls/and http://consumers.ofcom.org.uk/2013/12/phone-company-services-that-can-help-tacklenuisance-calls/


� http://stakeholders.ofcom.org.uk/binaries/research/cmr/cmr13/2013_UK_CMR.pdf


� Roedd yr amcangyfrif blaenorol o brofiad Ofcom o fanylion mandad Datrys Anghydfod Amgen (ADR), a ddarparwyd ar filiau papur oddeutu £200,000.








